
A beirniaid geir yn barnui—ddangos

Lle bydd angen dysgu;

Yn ddiffael er cael y cu,

Hwynt a allent wyntyllu.



Frodyr yn bybyr gwnawn bobpeth—fyddo.

O fuddiant yn ddifeth,

Er lles bachgen a geneth,

Ar ddawn o dras rhoddwn dreth.



Gweithiwch, ameanwch gynnal—achos Ior

A cheisiwch yn ddyfal;

A'ch Duw a rydd i chwi dâl,

Hwn ddaw eto'n ddiatal







CYFARFOD LLENYDDOL MORIAH, PASG, 1899.






I Moria mewn mawr awydd—y daeth

Hardd dorf yn ddidramgwydd;

A'r ŵyl hon yn foddion fydd,

O faeth i hynafiaethydd.



Er cynnydd ar y canu—a chynnydd

Gwych hynod cystadlu.

I ddwysgall wir addysgu,

Yn ddoethion lenorion lu.



Llenorion, dynion doniol-o'r bryniau

A'r bronnydd cylchynol,

Daw preswylwyr bryn a dól

I werth mawr wrth ymorol.



Ysgol er dechrau esgyn—i gyrraedd

Rhagoriaeth arobryn,

A nod talent yn dilyn

O radd hael, yw'r cyrddau hyn.



'R ŵyl hon yn foddion fyddo—i lawndeg

Undeb a llafurio;

A gwledd mewn tangnefedd fo

Hanes cystadlu heno.











ADGOFION AM FORE OES.






Ynghanol helbulon, trallodion yn llu,

Mor hyfryd yw cofio yr amser a fu,

Mae'n meddwl yn 'hedeg i'r adeg a'r oes,

Am ofid ni wyddem, ni theimlem un loes;

Mor hoenus chwareuem pan oeddym yn blant,

A meddem chwareuon ni gredwn gryn gant,

Un am ei dopyn, a'i chwipio'n ddiball,

Ond cyllell a naddu oedd hobi v llall;

O dyddiau dymunol rhowch eto eich côl,

Ond profiad a ddywed na ddeuwch yn ol.

